
Yeˍsuˆ mvuhˇ naw ma hk'oˆ 
lo taˆ k'oꞈ-e ve

Luˉkaꞈ liꞈ 24:36-53 





Illustrations by Sweet Publishing http://sweetpublishing.com/ 
This work is licensed under the Creative Commons Attribution-ShareAlike 3.0 

Unported License. To view a copy of this license, visit 
http://creativecommons.org/licenses/by-sa/3.0/ or send a letter to Creative 

Commons, 444 Castro Street, Suite 900, Mountain View, California, 94041, USA. 

Scripture passages are from the New English Translation 

The introduction and study questions were developed by Michelle Miller and Pang 
Snta’ to be used with an audience of elementary-age children or with new believers 

who have limited background knowledge of the Scriptures. The goal of the questions 
is to help people engage with the Bible stories through a discussion format. The 

questions in this guide may be freely adapted as deemed appropriate for a particular 
audience. 

Lahu Scripture passages are from the Lahu Bible (2008)

  Translated to the Lahu language by 
                                      

: Kaw Nay Li

                                            Edited by : Samollay

                                                Edition : First edition

                                                   Date : May, 2016





Awˬ hkuiˉ puiˍ ve tawˇ

Awˬ lawn chi lehˬ, Yeˍsuˆ leh chi miˬ guiˬ 
hk'oˆ lo, yawˇ ve awˬ laꞈ g'awˇ teˇ hpaˍ geh  
chehˇ taˉ ve awˬ leh meuˇ teˇ yanˇ awˬ lawn 
hpehꞈ ve yoˬ. Yeˍsuˆ k'awꞈ teꞈ tu la peuˬ hk'awꞈ 
nawˉ, 40 nyi hk'a gaˬ awˬ laꞈ g'awˇ hui leh hk'a 
geh chehˇ taˉ ve awˬ lawn htaꞈ, tcuh yaˇ liꞈ 
hk'aw lo g'a mawˬ ve yoˬ. Yeˍsuˆ yawˇ awˬ tehˬ 
awˬ na teꞈ chehˇ ve htaꞈ, awˬ laꞈ g'awˇ teˇ hpaˍ 
leh nawˬ ngaˬ hui teˇ hpaˍ, htawˇ dawˇ nawˍ 
dawˇ maˇ cawˬ leh, hk'a dehꞈ yonˍ chehˇ hpehꞈ 
tuˬ, Yawˇ ngaˬ hui htaꞈ, hk'aˬ hk'e awˬ g'aˇ piˇ 
laˇ chehˇ ve awˬ lawn teˇ geh henˇ yuˬ a veuˬ.

36 Yawˇ hui chi hk'e k'oˆ daꞈ chehˇ ve teˇ 
yanˇ, Yeˍsuˆ awˬ to yawˇ hui awˬ k'aw ji lo huˉ 
taˍ leh, Nawˬ hui geh dawˇ sha tuˬ cawˬ piˇ-oˆ 
tehꞈ, yawˇ hui htaꞈ k'oˆ piˇ ve yoˬ.

37 Yaꞈ hk'aˇ yawˇ hui lehˬ, chaw ha ku htaꞈ 
mawˬ ve law tehꞈ dawˇ leh, kawˆ jaˇ leh cheˇ 
lehˍ k'ai ve yoˬ.

38 Yawˇ hui htaꞈ k'oˆ piˇ ve, Aˬ htoꞈ ma pa 
taw nawˬ hui nyi ma shoꞈ shaꞈ ve le. Aꞈ htoꞈ ma 
pa taw nawˬ hui nyi ma hk'aw lo htawˇ dawˇ 
nawˬ dawˇ te chehˇ ve le.

39 Awˬ tehˬ awˬ na ngaˬ yoˬ. Ngaˬ ve laꞈ 
sheh hkui sheh htaꞈ nyi-o. Ngaˬ htaꞈ shoˆ nyi 
htawˇ nyi-o.  Ngaˬ lehˬ nawˬ hui mawˬ taˍ ve 
hk'e, awˬ shaˍ leh awˬ muꞈ ku cawˬ ve yoˬ. 
Chaw ha ku lehˬ, oˇ hk'e cawˬ tuˬ maˇ heˆ tehꞈ 
k'oˆ leh,

40 yawˇ ve laꞈ sheh hkui sheh yawˇ hui htaꞈ 
maw piˇ ve yoˬ.

41 Yawˇ hui anˇ leh ha lehˬ jaˇ ve pa taw, 
hk'a dehꞈ maˇ yonˍ sheˍ ve teˇ yanˇ, Nawˬ hui 
geh caˇ tuˬ teˇ ceuˬ ceuˬ cawˬ laˇ tehꞈ, yawˇ 
yawˇ hui htaꞈ na nyi ve yoˬ.

42 Ngaˇ pinˍ taˍ ve teˇ tawn yawˇ hui yawˇ 
htaꞈ piˇ ve teˇ yanˇ,

43 yawˇ yuˬ leh yawˇ hui mehˆ g'uˇ suhˍ caˇ 
ve yoˬ.

44 Oˇ htaˇ yawˇ k'awꞈ k'oˆ ve, Moˉseˍ ve awˬ 
liˇ tawˇ hkawˇ liꞈ awˬ hk'aw lo maˇ k'oˆ, G'uiˬ 
sha ve tcuh kaˍ paˍ hui ve liꞈ teˇ hpaˍ awˬ hk'aw 
lo maˇ k'oˆ, chiˇ mvuh ve liꞈ teˇ hpaˍ awˬ hk'aw 
lo htawˇ maˇ k'oˆ, ngaˬ awˬ lawn hk'a bvuhꞈ taˍ 
ve hk'a peu-eˬ g'a biˇ la tuˬ yoˬ tehꞈ, ngaˬ nawˬ 
hui geh teˇ geh chehˇ ve teˇ yanˇ, ngaˬ nawˬ 
hui htaꞈ chi hk'e k'oˆ piˇ taˍ ve yoˬ.

45 Oˇ htaˇ, Liꞈ hpu ve tcuhˉ kuiˬ htaꞈ shiˍ tuˬ, 
yawˇ yawˇ hui ve nyi ma htaꞈ dawˇ pawnˍ piˇ ve 
yoˬ.

46 Yawˇ k'oˆ ve, Liꞈ hpu hk'aw chi hk'e bvuhꞈ 
taˍ ve hk'e, Hkriꞈ lehˬ g'a hkanˍ suh leh shehˆ 
nyi gaˬ k'o g'a k'awꞈ teꞈ tu la tuˬ yoˬ.

47 Venˇ baˆ dawˇ hpfuhˆ leh venˇ baˆ hpehˇ 
hk'a tuˬ awˬ lawn, Yeˍruˆsaˍlehnˍ venˇ htaꞈ 
tanˬ leh chaw ceuˬ hk'a peu-eˬ htaꞈ yawˇ ve 
awˬ meh awˬ hawˉ lo g'a maˍ piˇ tuˬ yoˬ tehꞈ 
bvuhꞈ taˍ ve yoˬ.

48 Nawˬ hui lehˬ, chi teˇ hpaˍ awˬ lawn shaˉ 
hkiˆ hkanˍ shehˍ hpaˇ hpehꞈ ve yoˬ.

49 Ngaˬ Awˬ pa piˇ tuˬ yoˬ tehꞈ k'oˆ taˍ ve 
awˬ ceuˬ nawˬ hui geh lo ngaˬ peu laˇ tuˬ yoˬ. 
Hk'e te leh, mvuhˇ naw ma lo ve kanˇ paˆ htaꞈ 
nawˬ hui maˇ g'a sheˍ ve ceh ceh, venˇ chi awˬ 
hk'aw lo chehˇ taˍ sheˍ tehꞈ yawˇ hui htaꞈ k'oˆ 
piˇ ve yoˬ.

50 Oˇ htaˇ, yawˇ yawˇ hui htaꞈ Beˍtaˍniˆ 
hk'aˆ awˬ paˇ lo hk'a gaˬ shiˍ k'ai peuˬ hk'awꞈ 
nawˉ, yawˇ laꞈ sheh chiˇ leh, yawˇ hui htaꞈ bon 
naꞈ piˇ ve yoˬ.

51 Chi hk'e bon naꞈ piˇ chehˇ ve teˇ yanˇ, 
yawˇ yawˇ hui htaꞈ hpaˆ daꞈ leh mvuh naw ma 
hk'oˆ lo taˆ k'oꞈ-e ve yoˬ.

52 Yawˇ hui yawˇ htaꞈ oˉ k'oˍ pui taˉ leh, ha 
lehˬ jaˇ ve awˬ hk'aw lo Yeˍruˆsaˍlehnˍ venˇ lo 
k'awꞈ k'oꞈ-e ve yoˬ.

53 Yawˇ hui lehˬ, hk'aˬ htaˆ kaꞈ bon yehˬ lonˉ 
awˬ hk'aw lo chehˇ leh G'uiˬ sha htaꞈ chiˇ mvuh 
chehˇ ve yoˬ.

A. Awˬ lawn htaꞈ k'awꞈ hpfuhˆ henˇ ve
1. Yeˍsuˆ yawˇ ve awˬ laꞈ g'awˇ hui htaꞈ yaw piˇ ve,  

awˉ lawˉ peuˇ ve tawˇ teˇ hkawˇ, aˬ htoꞈ ma le.
2. Awˬ laꞈ g'awˇ hui Yeˍsuˆ htaꞈ awˉ lawˉ teˇ pawˆ 

g'a mawˬ htaˇ yawˇ hui hk'aˬ hk'e k'ai ve le.
3. Yeˍsuˆ yawˇ chaw ha ku maˇ heˆ ve htaꞈ awˬ laꞈ 

g'awˇ hui shiˍ leh yonˍ tuˬ awˬ pon, aˬ htoꞈ ma 
htaꞈ shoˆ nyi htawˇ nyi-o tehꞈ koˆ piˇ ve le.

4. Awˬ laꞈ g'awˇ hui uiˍ ve kanˉ htaꞈ te g'a tuˬ leh, 
Liꞈ hpu tcuhˉ kuiˬ htaꞈ shiˍ tuˬ, Yeˍsuˆ yawˇ hui 
ve nyi ma htaꞈ dawˇ pawnꞈ piˇ ve yoˬ. Yeˍsuˆ 
yawˇ hui htaꞈ aˬ htoꞈ ma te tcuh gaˇ ve le.

5. Yeˍruˆsaˍlehnˍ venˇ hk'aw lo, aˬ htoꞈ htaꞈ law taˍ 
tuˬ, Yeˍsuˆ yawˇ ve awˬ laꞈ g'awˇ hui htaꞈ  k'oˆ 
piˇ ve le.

6. Bawehˇ hk'aw lo, Yeˍsuˆ yawˇ ve awˬ laꞈ g'awˇ 
hui htaꞈ mawˬ daꞈ peuˬ hk'awꞈ nawˉ, Yeˍsuˆ yawˇ 
hui htaꞈ hk'aˬ lo shiˍ k'ai piˇ ve le.  

7. Yeˍsuˆ yawˇ ve awˬ laꞈ g'awˇ hui htaꞈ bon naꞈ piˇ 
chehˇ htaˇ, hk'aˬ hk'e hpehꞈ la ve le.

8. Yeˍsuˆ mvuhˇ naw ma hk'oˆ lo taˆ k'oꞈ-e peuˬ 
hk'awꞈ nawˉ, awˬ laꞈ g'awˇ hui aˬ htoꞈ ma te ve 
le.

B. Awˬ lawn htaꞈ na g'a tuˬ henˇ ve
1. Aˬ htoꞈ ma pa taw, Yeˍsuˆ awˬ to yawˇ hui awˬ 

k'aw ji lo huˉ taˍ leh, “Nawˬ hui geh dawˇ sha tuˬ 
cawˬ piˇ-oˆ” tehꞈ k'oˆ ve le.

2. Aˬ htoꞈ ma pa taw, Yeˍsuˆ lehˬ, awˬ laꞈ g'awˇ hui 
htaꞈ  yawˇ chaw ha ku maˇ heˆ ve awˬ lawn shiˍ 
tcuh gaˇ ve le.

3. Awˬ laꞈ g'awˇ hui hk'aˬ hk'e ve shaˉ hkiˆ htaꞈ 
hkanˍ shehˍ hpaˇ hpehꞈ tuˬ, Yeˍsuˆ heuˆ gaˇ ve 
le.

4. Hk'aˬ hk'e ve ka tiꞈ htaꞈ Awˬ pa G'uiˬ sha te taˍ 
ve le.

5. Aˬ htoꞈ ma htaꞈ pa taw, Yeˍsuˆ yawˇ ve awˬ laꞈ 
g'awˇ hui htaꞈ mvuhˇ naw ma lo ve kanˇ paˆ yawˇ 
hui geh lo gaˬ la htaˇ hk'a gaˬ lawˬ taˍ tuˬ, heuˆ 
gaˇ ve le.

6. Aˬ htoꞈ ma pa taw, awˬ laꞈ g'awˇ hui 
Yeˍruˆsaˍlehnˍvenˇ lo k'awꞈ la htaˇ,  ha lehˬ jaˇ 
ve le.

C. Na yuˬ leh a shaꞈ teꞈ tuˬ 
7. Dawˇ sha gawˬ lehˬ ve htaꞈ ngaˬ hui hk'aˬ hk'e te 

leh g'a hpehꞈ tuˬ le.
8. Yeˍsuˆ htaꞈ ngaˬ hui maˇ g'a shoˆ nyi htawˇ, aˬ 

htoꞈ ma htaꞈ pa taw Yawˇ htaꞈ yonˍ ve le. 

9. Yeˍsuˆ a shu hpehꞈ ve htaꞈ ngaˬ hui hk'aˬ hk'e 
shaˉ hk'iˆ hkanˍ g'a hpehꞈ tuˬ le.

D. Henˇ yuˬ g'a taˉ ve awˬ ceuˬ teˇ hpaˍ

1. Yeˍsuˆ yawˇ awˬ tehˬ awˬ na a shaꞈ teꞈ chehˇ ve 
chi htaꞈ ngaˬ hui yonˍ leh nyi ma hk'aw htawˇ 
dawˇ nawˬ dawˇ maˇ hpehꞈ tuˬ Yeˍsuˇ a loˍ cawˬ 
ve yoˬ.

2. Liꞈ hpu hk'aw lo hpeuꞈ maw laˇ taˍ ve awˬ tehˬ 
awˬ na ve awˬ ceuˬ htaꞈ shiˍ hpehꞈ tuˬ, ngaˬ hui 
ve nyi ma htaꞈ G'uiˬ sha dawˇ pawnˍ tcuh laˇ g'a 
ve yoˬ.

3. Ngaˬ hui hk'a peu-eˬ Yeˍsuˆ ve awˬ laꞈ g'awˇ 
hpehꞈ leh, yawˇ te taˉ ve awˬ ceuˬ hk'a peu-e awˬ 
nu chaw teˇ hpaˍ htaꞈ hto piˇ hpehꞈ ve yoˬ.

4. Nawˬ teˇ ceuˬ ceuˬ henˇ yuˬ g'a taˉ ve awˬ ceuˬ 
cawˬ aw laˇ. Na nyi hkawˇ teˇ ceuˬ ceuˬ cawˬ aw 
laˇ.

Shi tawˇ hkawˇ
Luˉkaꞈ 24:36,   “Yawˇ hui  chi hk'e k'oˆ daꞈ chehˇ ve 
teˇ yanˇ, Yeˍsuˆ awˬ to yawˇ hui awˬ k'aw ji lo huˉ 
taˍ leh, Nawˬ hui geh dawˇ sha tuˬ cawˬ piˇ-oˆ tehꞈ, 
yawˇ hui htaꞈ k'oˆ piˇ ve yoˬ.” 

